
海翁載人  潘艷姿
   台灣即塊島嶼，四面攏是海，屬於海島型的國家，照講佇文學方面，應該會當累積真濟和『海』有關係的傳奇即著！但是咱的頭殼內底，合海有關的記憶無濟，聽過的故事真少，擱莫講是會當完整講一段和海有關係的故事！
真佳哉！趁我猶會記，來講一段和海翁有關的神話故事，予逐家聽。
    這是一個和阿美族有關的故事，年代已經足久啊！聽講有一個叫做”瑪賽”的查甫人，有一工去溪仔邊掠魚，毋抵好跋倒「著觸蹄」，予漈流沖對大海去，逮著海湧沐沐泅，經過一大節的時間，伊的體力已經強卜支載未稠也，即聽著若像有人咧講話的聲，伊強賭忍耐繼續泅，總算泅到岸邊，目周展開一下看，即個所在非常水，但是所看著的人攏總是查某的，原來即個世外桃源叫做「女人島」。
島上的查某人看著即個「行毋知路」的，攏感覺足稀罕，相爭卜巴結，有的招呼伊返去厝、有的詮好菜、有的詮燒酒，瑪賽「因禍得福」，即段日子過到足美滿，不過嘛是會思念故鄉，有一工伊坐佇海邊，看著海岸想起親人，忽然間海面跳出一隻海翁，問瑪賽：你若想卜返故鄉，我會當加你載。瑪賽聽一下歡喜到兆起來，對著天地拜拜咧，祈求一路平安，道坐向海翁的尻脊骿，一路真順是，真緊道返到故鄉。
即時的故鄉，已經不復當年，面目全非，親人攏無去啊！只春一位老大人，加講一個故事，擱報伊看一間老厝，老人講：即間厝的第一代的主人叫瑪賽，伊去掠魚失蹤到今，無消息……    2004/10/24播出

